Қауіп тобындағы" балалар немесе кей балалардың қиын тағдыры.
[bookmark: _GoBack]​ ​ ​ ​ ​ Қазіргі кезде "әлеуметтік педагог" атауы, ешкімге таңсық емес - деп ойлаймын. Әлеуметтік ұстаз​ -​ баланың қоршаған ортасын, отбасын, қамқоршысы мен жақындарының арақатынасын зерттеп, баланы әлеуметтік ортаға​ бейімдейтін маман. Өзім осы салаға келгелі бері, небір тағдыры қиын балаларды көріп, мемлекет тарапынан берілетін бар көмекті көрсетуге тырысып келемін!​ Өкінішке орай, балалығын жоғалтып, алаңсыз ойын-күлкінің орнына, түрлі тағдыр теперішін бастан кешіп жүргеп балаларымыз күн санап көбейіп келеді. Екі жастан бастап сексуалды зорлыққа ұшыраған, жылдар бойы жақындарынан қорлық көрген, үнемі қорқыныштан инфаркт алып жатқан бүлдіршіндеріміз қаншама?! Көшеде қайыр сұрап, ұрлық жасап, я болмаса құпия жағдайда жоғалып кетіп жатқан балдырғандардың жайы ше? Олармен күні-түні жұмыс жасайтын орталықтар бар ма? Мектеп мұғалімдері сабақ беріп тұрып, өлім жайлы​ ойланып отырған баланы тап басып тани ала ма? Неге бізде суицид көп? Тек ән-күйімізбен айналаға мақтана бергенше, неге бір уақыт қарапайым өмір кешіп жатқан адамдармен таныспаймыз? Бүгінгі мектеп психологтары қанша баланың өмірін құтқарып қалды? Қоғамды - мектептен бастап тәрбиелеуіміз керек! Мектеп​ - тек білім беретін орын емес, тәрбиенің қайнар көзі болуы қажет! Өзін-өзі тану сабақтарынан қандай нәтиже көріп жүрміз?​ Қайтсек өмірлері қауіпке толы балаларды қорғап қала аламыз?​ Бүгінгі әр бала жақсы тәлім бере алсақ - ертеңгі бағымыз. Бір-бірімізге итеріп, салғырттық танытсақ - ұлттың қасіреті болып қалыптаспақ!
​ ​ ​ ​ ​​ Әлеуметтік педагог болғалы бері, осындай сұрақтардың шырмауында өмір сүріп келемін. Әлбетте мемлекет ешқандай баланы қараусыз қалдырып қойған жоқ. Тек әр балаға жауапты үлкендер бұзылып барады. Балаға әлеуметтік үйлер мен көмектер емес, жақындарының шексіз махаббаты қажет! Бала - өте сезімтал тұлға. Оларды алдау мүмкін емес!
​ ​ ​ ​ ​ Бұл мамандық​ - отбасы құндылығы,​ балаға деген мейірім, жауапкершілік пен махаббат жоғалып, қатігездік пен немқұрайлықтың көбеюіне байланысты пайда болды. Осындай келеңсіздіктердің себебінен "әлеуметтік қорғау"​ қызметі ұйымдастырылды.[1]
​ ​ ​ ​ ​ Әлеуметтік қорғау​ - бала айналасындағы жағымсыз әсерлерді жоюға бағытталған, мемлекеттің мақсатты қызметі. Әзірге бұл қызмет 4 бағытта жұмыс істеп келеді:
1. Баланың дамуы мен қалыптасу барысын әлеуметтік қорғау;
2. Баланың дамуы мен қалыптасу ортасын әлеуметтік қорғау;
3. Адам құқығын қорғау;
4. Мақсатты экономикалық қорғау; [2]
​ ​ ​ ​ Осы қорғаулардың ішінде қамқорлықтағы (опекун) балалардың жай-күйі қандай? "Қауіп тобы"- деген не? Жетім балалардың құқын қалай қорғаймыз? - деген сұрақтарға жауап бере кетейін.
​ ​ ​ ​ Соңғы зерттеулердің нәтижесіне сүйене отырып, қауіп тобындағы оқушыларды бірнеше топқа бөлуге болады:
а) Мінез-құлқында ауытқуы бар "қиын" балалар немесе тұрмысы төмен отбасыларда өсетін оқушылар. Олардың эмоционалды тұрақсыздығы, көбінесе отбасы қиындығымен немесе өз ортасында беделсіз болуымен байланысты. (Әлеуметтік теңсіздік, өзін өзгелерден төмен санау, сыныптастардың мазағына айналу, өз тілек-қалауларына қол жеткізе алмау,​ бопса мен қысымға ұшырау.)
ә)​ Отбасы құндылықтары бұрмаланған, әлеуметтік назардан тыс қалған, қылмысқа бейім мектеп оқушылары. (Мұндай балалар әдетте жаман ортаға қосылып, нашақорлық пен ішімдікке үйір болады.)
б) Гипербелсенді​ немесе назар жетіспеушілігі синдромына шалдыққан талантты мектеп оқушылары. Оларға көпшілікпен тіл табысып, әдеттегідей өмір сүру қиын. (Бұл топтағы оқушылар эмоционалды тұрақсыз, әсершіл, шығармашыл, эгоист болып келеді. Бұларға мектеп психологының ерекше бақылауы қажет. Өйткені өз сезімдерін басқара алмайтын, көңіл-күйлері тұрақсыз мұндай балалар, суицид жасауға бейім тұрады.)
в) Жетімдер үйінде тәрбиеленіп, жаңа отбасыға келген, я болмаса ата-анасынан айрылып, туыстарының қамқорлығында жүрген бала.​ (Бейімделу барысында түрлі жағдайлар болады. Мысалы,​ мінез сәйкессіздігі, баланың кей қылықтарын жаңа қамқоршысының​ түсінбеуі, бала еркелігін көтермей,​ үнемі құлша жұмсау. Тамақтан қысып, үйде немесе қоғамдық ортада қағажу көруі т.т.)
г) Даму жолында ақауы бар балалар. (Әлеуметтік зерттеулер нәтижесінде осындай балалардың жиі зорлық көретіндігі анықталған.)
ғ) Ішкілікке бейім, жаман жолға түскен немесе қылмыскер ата-аналардың тәрбиесіндегі балалар. ( Бала ата-анасынан көргенін қайталайды. Бала өмірі мен тәрбиесіне қауіп төндіретін ата-аналар,​ ата-аналық құқығынан айрылуы тиіс)
ж) Жұмысбасты ата-аналардың қараусыз өсіп келе жатқан балалары. (Көбінесе сексуалды зорлық-зомбылыққа ұшырап, өз-өздеріне қол салып жатады.)
​ ​ ​ ​ Жоғарыда аталған әр топтағы балаларды мектеп психологтары анықтап, үздіксіз жұмыс жасауы қажет. Бұған қосымша отбасы мен жауапты ұйымдарға ескертіліп, қоршаған ортамен байланысын жақсартуды қолға алуы тиіс. "Қауіп тобындағы" балаларды анықтау үшін,​ психологиялық сауалнама жүргізіледі. Әр оқушының психологиялық паспорты жасалып, оқушылар мен мұғалімдер, ата-аналар мен достарынан бақылауда тұрған оқушы жайлы мәліметтер жинақталады. Жас ерекшелігі, отбасындағы микроклимат, құрбы-құрдастарымен, ұстаздарымен қарым-қатынасы зерттеледі. Бұл зерттеулерді «Сынып жетекшісінің анықтамалығы» электрондық журналынан табуға болады.[3]
​ ​ ​ ​ ​ «Қауіп​ тобындағы»​ балалар арасында - қадағалаусыздық пен панасыздық, жоқшылық пен қылмысқа бейімділік, арсыздық пен оқуға салғырттық өте жиі кездеседі. Ата-анасы ажырасқан немесе ішкілікке салынған, я болмаса толық емес отбасында тәрбиеленген балалар - "қауіп тобында" жиі кездеседі. Балалар ешқашан өз қиындықтарын мұғалімдерге ашып айта бермейді. Олардың ауыр жағдайларын, сабаққа деген салғырттығы арқылы бірден байқауға болады.
​ ​ ​ ​ Осы бағыттағы жұмыстар бойынша, төмендегі іс-шаралар жүзеге асырылады:
1. Еш себепсіз оқуға келмей жүрген балаларды анықтап, тиісті жұмыстар жүргізу;
2. Мектепте ұдайы тәрбиелік алдын-алу іс-шараларын жүргізіп, көмекке мұқтаж оқушыларды анықтау;
​3. "Қауіп тобындағы" балаларды бақылап,​ үнемі көмек көрсету;
4. Оқушылар арасында құқық бұзушылық анықталған жағдайда,​ сынып жетекшісі шара қолданып, ата-аналар жиналысын өткізу;[4]
5. Түрлі әлеуметтік қиындықтарға тап болған отбасыларды анықтап, оларға балаларын тəрбиелеу жəне оқыту бойынша көмек көрсету;
6. Әлеуметтік аз қамтылған отбасының балаларына, тегін тамақ пен мектеп формасын, оқу құралдарын тегін ұйымдастыру;[5]
​ ​ ​ Әлеуметтік педагог -​ асырап алу және қамқорлық жасау ұйымдарымен тікелей байланыс жасай отырып жұмыстанады. Ол - жетім​ немесе қамқорлыққа берілген баланың заңды құқын қорғайды. Балалардың өмірі мен жеке бас қауіпсіздігіне, өмірінде орын алатын барлық өзгерістерге қатысады:
1. Балалар туралы үздіксіз ақпараттану. Бала тағдырына жауапкершілікпен қарап, келеңсіз оқиғалардың алдын-алу;
2. Балалар мен жасөспірімдердің құқығын қорғау жөнінде, олардан өтініш қабылдау;
3. Балалардың денсаулығына, өміріне қауіп төндіретін басқа адамдардан және ата-анасынан баланы алу;
4. Отбасындағы тәрбиеде бала құқығын қамтамасыз ету, отбасында баланы тәрбиелеу мәселесімен байланысты талас, дау-жанжалдарды шешуге, баланың атын, фамилиясын өзгертуге қатысу;
5. Әкесінің өтініші бойынша әке болуға келісім беру іс-шаралары өткенін білу;
6. Жасөспірімнің ата-анасымен байланыс жасауына келісім беру мәселесінен хабардар болу;
7. Отбасында баланы тәрбиелеу мәселесіне байланысты таластарды шешуде сот ісіне қатысу;
8. Ата-ана құқығын шектеу немесе айыру туралы арнайы орындарға хабар беру;
9. Отбасында баланы тәрбиелеу мәселесіне байланысты іс бойынша сот шешімін орындауға қатысу;[6]
10. Балаларға арнап картотека жүргізу, даму ерекшеліктерін бақылау;
11. Әр баланың жаңа отбасында қалыпты дамуына жағдай жасап, көмек көрсету;
12. Бала болашағының жарқын болуына атсалысып,​ үнемі ақыл-кеңес беру. Дербес өмір сүруге дайындау, уақытша немесе тұрақты отбасына орналастыру жолдарын қарастыру. Баланы өз отбасына қайта орналастыруға жұмыс жасау;
​ ​ ​ ​​ ​ ​ Қорыта келе айтарым,​ әлеуметтік педагогтің әр мекемедегі жұмысы, сол мекеменің ерекшелігіне қарай құрылады. Қандай мекемеде істемесін "әлеуметтік педагог", баланың мемлекет тағайындаған іздеуші-сұраушысы! Осы жұмыс аясында, мектебіміздің барлық оқушыларын жақсы танып алдым - десем болады. Әр бала - әр түрлі әлем!​ Ата-аналарынан айрылып, жан-дүниелері жараланған балалар, біздерден үлкен мейірім мен жылу күтеді. Қас-қабақтарына қарап, жандарын жаралап алмай сөйлесуге тырысамыз. Қатал тағдырдың қатігез тырнағынан сақтау үшін, аналық ақылымызды айтамыз. Тұрмысын тексеріп, актімізді толтырып қайтамыз! Кейде жүрегің жылап, өз анасындай жылу мен махаббатқа бөлей алмайтындығыңа қынжыласың. Тағдыр тәлкегіне ұшыраған балаларға, әлеуметтік көмек қана көрсете аламыз. Күллі қазақ баласын бауырымызға басып, құшағымызға қысып, аста-төк мейірім сыйлай алмаймыз! Оған хақымыз да жоқ. Іштей елжіреп, сырттай бақылап, бақыт тілеп қана келеміз...! Өйткені, біз бар болғаны - "Әлеуметтік педагогпіз!".

